
Спакойна слухаць аповяд гэтай жанчыны немагчыма – зацінае дыханне ком, падступіўшы 

да горла. Дзевятнаццаць гадоў таму Рэгіна Рыгораўна Садоўская не дачакалася з афганскай 

вайны сына Уладзіміра. Ад успамінаў на вачах у маці выступаюць слёзы. У сям'і Івана і Рэгіны 

Садоўскіх, якія жылі ў Цярэшках, адзінаццатага верасня 1965 г. нарадзіўся сын Уладзімір. У яго 

былі яшчэ дзве сястры – старэйшая Валя і малодшая Оля. Вучыцца хлопчык пайшоў у 

пачатковую школу, што была ў Востраве, а затым у Велеўшчынскую васьмігодку. Былыя 

Валодзевы настаўніцы Надзея Антонаўна Лосева і Людміла Васільеўна Шайтар успамінаюць пра 

хлопчыка як даволі прыкладнага і працавітага вучня. Аднакласніца Аня Дзёмка ўзгадвае, што ён 

вылучаўся з асяроддзя сваіх равеснікаў самастойнасцю і мэтанакіраванасцю. Не па гадах 

Валодзя быў дарослы.  

Пасля заканчэння школы У. Садоўскі вучыўся ў Лепельскім гідрамеліярацыйным 

тэхнікуме. Затым некаторы час працаваў па спецыяльнасці.  

У лістападзе 1984 г. прыйшла павестка з ваенкамата. Кожны тыдзень маці дасылала сыну 

ў войска лісты. Наколькі хапала часу, Валодзя стараўся на іх адказваць. У адным са сваіх 

пасланняў дадому ён дзякаваў родным за пасылку і коратка паведамляў, што едзе ў 

камандзіроўку. Чытаючы тое пісьмо, бацькі нават не здагадваліся, куды едзе іх сын. Валодзя ў 

той самы час у складзе свайго падраздзялення быў накіраваны ў Сярэднюю Азію. Прайшоўшы 

кароткую падрыхтоўку і атрымаўшы вайсковую спецыяльнасць снайпера, радавы Садоўскі 

апынуўся ў Афганістане. Выконваючы сваё першае заданне ў складзе спецгрупы, «Садзік», так 

саслужыўцы называлі Ваподзю, падарваўся на міне. Дваццаць першага сакавіка 1985 года ад 

атрыманых ран ён памёр. Ішла дваццатая вясна жыцця, і ўсяго паўгода не дажыў хлопец да 



свайго юбілею. Пахавалі Уладзіміра Садоўскага на вясковых могілках у Велеўшчыне. Воіна-

афганца пасмяротна ўзнагародзілі ордэнам Чырвонай Зоркі.  

Праз шэсць гадоў пасля гібелі сына памёр бацька. Не вытрымала сэрца перажытай 

трагедыі. Засталася Рэгіна Рыгораўна адна са сваёй бядой. Нядаўна перасялілася ў Велеўшчыну 

з выміраючых Цярэшак. Цяпер туліцца ў невялікай хаціне, якую прадаставіў сельсавет. Увесь час 

жанчына задаецца пытаннем: «За што загінуў яе Ваподзя? »Каму патрэбна была тая вайна?! 

Няхай душэўныя пакуты застануцца тым, хто пасылаў нашых салдат на тую вайну. А Уладзімір 

Садоўскі і яшчэ семсот семдзесят беларускіх хлопцаў, заплаціўшы сваімі жыццямі, да канца 

выканалі інтэрнацыянальны абавязак. Мы ганарымся імі. 

Валерый ТУХТА,  
настаўнік Велеўшчынскай базавай школы 

